
Օրագրութիւն Հայրենական 

Ուրբաթ, Օգոստոս 20, կէսօր:  Բազմանդամ ընտանիքի մը նմանող 11 հոգինոց խումբով մը շաբթուան մը համար կը մեկնինք հայրենիք: Պտոյտը կազմակերպուած էր «Նոր Աշխարհ» շաբաթաթերթի խմբագրութեան կողմէ խմբապետութեամբ` տիկին Փառանձ Էյլէնճէի:

Երկուքուկէս ժամ տեւող հանգիստ թռիչքէ մը ետք` մեր օդանաւը ժամանեց Երեւանի Զուարթնոց օդակայանը:  Օդանաւին աջ կողմը նստողները, դեռ ոտքերնին գետնին չկոխած` «Արարատը, Արարատը…»: Ձախ կողմինները պիտի սպասէին տակաւին: Օդակայանէն դէպի պանդոկ մեր ճամբուն վրայ կ այցելենք Երեւանի Ս. Գրիգոր Լուսաւորիչ եկեղեցին, կառուցուած 2001-ին, Հայաստանի Քրիստոնէութիւնը որպէս պետական կրօնք ընդունման 1700-ամեակին առթիւ: Սկսած էր արդէն մեր շրջապտոյտը:

Շաբաթ: Կ այցելենք Աշտարակի շրջանը, Յովհաննավանք-Սաղմուսավանք-Մուղնի-Ամբերդ: Յովհաննէս Մկրտիչի անունը կրող Յովհաննավանքը, ըստ աւանդութեան, կառուցուած է 4րդ դարուն Ս. Գրիգոր Լուսաւորիչի կողմէ, երբ ինք անձամբ բերած է Հայաստան անոր աճիւնները: Ներկայ վանքը կառուցուած է 13-րդ դարուն: Սաղմոսավանքէն, որ նոյնպէս կառուցուած է 13-րդ դարուն, կը վայելենք առինքնող տեսքը թէ Արարատին, եւ թէ քառագագաթ Արագածին:  Սքանչելի էր տեսարանը Քասախի կիրճին` արծաթեայ ժապաւէն կազմող համանուն գետի վարար ջուրերով, դիտուած պտղաստան Մուղնիէն: Արագածի լանջերուն, 2300 մեթր բարձրութեան վրայ, 7-13րդ դարերու ընթացքին կառուցուած է «ամպերու մէջ բերդ» Ամբերդ միջնադարեան բերդաքաղաք ու ամրոցը, Բագրատունեաց ռազմապաշտպանական կարեւոր յենակէտը, կամսարական, Պահլաւունի, Զաքարեան, Վաչուտեան իշխանական ընտանիքներու կեդրոնը, որ բազմիցս ենթարկուած է սելճուք եւ մոնկոլ ցեղերու յարձակումներուն, ու ամայացած Լենկթիմուրի օրօք, 14րդ դարուն:  1026-ին կառուցուած եկեղեցին վերանորոգուած է վերջին տասնամեակներուն: Ամբերդէն վերադարձին` կþիջնենք դաշտին մէջ ցրուած հայկական տառերուն մօտ ու կը նկարուինք «մեր» տարերուն հետ:

Կիրակի: Գեղարդ-Գառնի:  Կը հասնինք Գեղարդ, 4րդ դարուն Ս. Գրիգոր Լուսաւորիչի կողմէ շինուած ժայռափոր սրբավայրը, որ 13րդ դարուն ճոխացած է բարենորոգումներով եւ նոր կառոյցներով:  Ժայռերուն վրայ փորուած հարիւրաւոր խաչքարերով ու քարայրներով վանքը, նախապէս ծանօթ որպէս Այրիվանք=քարայրի վանք, աւելի ուշ կոչուած է Գեղարդ, այնտեղ պահուած Քրիստոսի մարմինը խոցելու համար հռոմայեցի զինուորին գործածած նիզակ/գեղարդին պատճառաւ: Վանքը վայրն է նաեւ Պռոշեան իշխաններու (13րդ դար) տոհմական դամբարաններուն:

Գեղարդի մէջ ներկայ եղանք հոգեպարար պատարագին, զոր մատուցեց յունական համալսարանի շրջանաւարտ եւ շուրջ հինգ տարի Փէրիսթէրիի Ս. Աստուածածին եկեղեցւոյ ծառայած Շնոհրք Աբեղայ Սարգսեան, որ այժմ վանահայրն է Գեղարդավանքի: Հմայեց եւ վերացուց բոլորս ալ վանքի մրցանակներու արժանացած երգչախումբը, որ պատարագէն ետք, վերնատան մէջ, մի քանի երգ եւ շարական եւս հրամցուց մեզի: Ապա մենք ճաշի հիւրերը եղանք Հայր Շնորհքին, յատկապէս պատրաստուած ճոխ սեղանի մը շուրջ: Շնորհակալ ենք եղած պատիւին համար:

Չմեկնած, ծառերուն կապեցինք մեր ուխտի ժապաւէններն ալ, գիտնալով հանդերձ թէ քիչ յետոյ պիտի վերցուին անոնք:

Գառնի: Այսօր Կովկասի մէջ միակ կանգուն հելլէնիստական տաճարը, Ա. դարուն կառուցուած Ազատ գետի կիրճին վրայ եւ նուիրուած Միթրա/Արեւու չաստուածին: Քրիոստոնէութեան հաստատումէն վերջ տաճարը գործածուած է որպէս ամրոց եւ հայ թագաւորներու ամարանոց: Զայն կործանած են Արաբները, թուրքերը, երկրաշարժը: Վերականգնումը սկսած է 1970-ին եւ ամբողջացած 1978-ին: Հետաքրքրական էր բաղնիքը, ուր յոյն բանուորներ յունարէնով արձանագրած էին «աշխատեցանք առանց վճարումի»:

Կը վերադառնանք Երեւան ու երեկոյեան կը վայելենք Թաթուլ Ալթունեանի անուան Պետական երգի Պարի համոյթին ելոյթը:  Կրնա՞ր օրը ըլլալ աւելի կատարեալ:

Երկուշաբթի: Խոր Վիրապ-Արենի-Նորավանք: Սանդուղով կ իջնենք ու 
կ ելլենք այսօր Խոր Վիրապ/ խորունկ փոսը, ուր 13 տարի բանտարկուած էր Ս. Գրիգոր Լուսաւորիչ, Քրիստոնէական հաւատքին հանդէպ իր հաւատարմութեան համար, ուխտատեղի մը` ոչ միայն հայերու, այլեւ օտարներու համար: Խոր Վիրապի մատուռը կառուցուած է 642-ին, իսկ վանքը` 1662-ին: Ահա Արաքսը…եւ Արարատը…այնքան մօտ, գրկեցինք գրեթէ…բայց այնքան հեռու:

Դէպի Նորավանք մեր ճամբուն վրայ կը տեսնենք Պարոյր Սեւակին նուիրուած յուշաքարը` զետեղուած իր զոհուած վայրը:  Մօտակայ գիւղին մէջ ալ կար իր տուն-թանգարանը: Անցանք նաեւ Արենի գիւղէն, գինեգործական կեդրոն մը, ուր այցելեցինք գործարան մը, համտեսեցինք ընտիր արտադրութիւնը, մի քանի շիշ ալ գնելով տարինք մեր հետ:

Նորավանքը, որ նստավայրը եղած է Վայոց Ձորի Սիւնեաց եպիսկոպոսներուն եւ պատմական տապանատունը Օրբելեան իշխանական տան, կը նկատուի հայ միջնադարեան ճարտարապետութեան գլուխգործոցներէն մին: Կառուցուած է 13-14րդ դարերուն ճարտարապետ Սիրանէսի եւ նկարիչ, քանդակագործ, ճարտարապետ Մոմիկի կողմէ, եւ նշանաւոր է իր նրբաքանդակ արտաքինով ու խաչքարերով: Հետաքրքական էր նաեւ մեր զրոյցը տեղւոյն երիտասարդ, ուսեալ, փայլուն գաղափարներու տէր հովիւին հետ:

Երեքշաբթի: Էջմիածին-Սարդարապատ-Օշական: Մայր Աթոռ Ս. Էջմիածին, կառուցուած ըստ Ս. Գրիգոր Լուսաւորիչի տեսիլքին, 301-3 թուին: Համայն հայութեան հաւատքի կեդրոնին մէջ մեր մոմերը վառելէ ետք, Հայր Շնորհքի ընկերակցութեամբ կ այցելենք թանգարան, խորանին տակ գտնուող հեթանոսական տաճարին զոհաբերութեան սեղանը, Վեհարանի թանգարանը, նորակառոյց եպիսկոպոսներու կացարանը, ուր կարճ այցելութիւն մըն ալ կու տանք Ոսկան Գալփաքեան Սրբազանին: 
Կ անցնինք Հռիփսիմէի եւ Գայիանէի գոհար-տաճարները, կառուցուած 7րդ դարուն, Հռիփսիմեան եւ Գայիանեան կոյսերու` Քրիստոնէութեան հանդէպ իրենց հաւատարմութեան համար մարտիրոսացման վայրին վրայ:

Սարդարապատ: Զանգեր, ղօղանջէք…

Յուշահամալիր նուիրուած 1918-ի հերոսամարտին, որ կասեցուց թրքական յառաջխաղացքը եւ ապահովեց հայ ժողովուրդի վերապրումը: Կառուցուած է 1968-ին ճարտարապետ Ռ. Իսրայէլեանի նախագիծով եւ կ ընդգրկէ զանգակատունը, 2 հսկայական ցուլի գլուխներ, քաջերու ուղին, յիշատակի պատը: Հարուստ ազգագրական թանգարանին մէջ տեղ գտած է նաեւ յունահայ բարերար Յակոբ Ճէլալեանի մեծաքանակ նուիրատուութիւնը, որմէ նմոյշներ մաս կը կազմեն մնայուն ցուցադրութեան:

Օշական: Ս. Մեսրոպ Մաշտոց եկեղեցի, կառուցուած մեր Այբուբենը յօրինողին, մեր Սուրբ Թարգմանիչին գերեզմանին վրայ: Առաջին մատուռը կառուցած է Վահան Ամատունի իշխանը 433-ին, իսկ 1875-9, Գէորգ Դ. Կաթողիկոսի օրով ան փոխարինուած է «պազիլիք» ոճի եկեղեցիով: Դէպի գետնայարկ` գերեզման տանող սանդուղին վերեւը կայ հսկայական մարմարեայ այբուբեն մը, իսկ դուրսը, բակին մէջ` 36 նրբաքանդակ տառ-կոթողներ:

Չորեքշաբթի: Դիլիջան-Սեւան: Մշուշով դիմաւորեց մեզ «փոքրիկ Զուիցէրիա» Դիլիջանը, բայց շուտով վերացաւ մշուշը ու մենք կրցանք ըմբոշխնել հայրենի բնութիւնը, բնութիւն որ այս անգամ աւելի գրաւեց զիս իր անտառախիտ կամ լերկ լեռներով, կիրճերով ու դաշտերով, գետերով ու սառնորակ աղբիւրներով, երանգապնակի բոլոր գոյներով, այդ բնութեան մէջ ծուարած բերդերով ու եկեղեցիներով: Տարբեր տեղ տարբեր պիտի ըլլային այդ յուշարձանները:

Եւ հայրենի բնութեան գոհարը` Սեւանայ լիճ/Գեղամայ Ծով, 2000 մեթրի վրայ բարձրանիստ Հայաստանի կապուտակ աւազանը, իր պսպղուն ջուրերով, թերակղզիի վերածուած կղզիով ու եկեղեցիներով:  Ոտքերդ ինչպէ՞ս չթրջես անոր բիւրեղեայ ջուրերուն մէջ:

Հինգշաբթի: Բոլորիս համաձայնութեամբ ծրագիրը փոխելով, Երեւանի յուշարձաններու այցելութիւնը մնացած էր վերջին օրուան:  եւ այդ օրը մենք ապրեցանք մեր շրջապտոյտի ամենէն յուզիչ պահերը, երբ ուխտագնացութեան ելանք Եռաբլուր, մեր նորագոյն հերոսամարտիկներուն` Արցախի քաջերուն վերջին հանգրուանը, ուր կողք-կողքի թաղուած են զօրավարն ու զինուորը, ուր տակաւին կան թարմ շիրիմներ, ու խոնարհեցանք անոնց կենդանի յիշատակին առջեւ:

    Ու՞ր են ննջում որդիները նահատակ,

    Արցունքները ծով են դարձել անյատակ,

    Ու՞ր են արդեօք զաւակներդ, Հայաստան,

    Ախ, նիրհում են սուրբ բլուրում յաւիտեան:

Աւարայր, Սարդարապտ, Արցախ…Եռաբլուրը մարմնացումն է իմացեալ մահուան, ի սէր հայրենիքին, ի սէր ազգի վերապրումին ու անոր արդար իրաւունքներուն մղուած մահու-կենաց պայքարին:  Մեզմէ ոչ մէկը կը խօսէր այդ առաւօտ. միայն մտիկ կþընէինք մեզ ուղեկցող սպային, ինքն ալ վիրաւորուած ու ընտանեկան պարագաներ կորսնցուցած Արցախի պատերազմին, յուզախառն պատումին, թշնամիին հանդէպ անզիջող վճռակամութեան: Ու տակաւին, ան շնորհակալ էր Սփիւռքէն` ղրկած օգնութեան համար: Եթէ չըլլար մարտիկներուն թափած արիւնը, կեանքի գնով շահուած ու տակաւին շարունակուող պայքարը…

Ծիծեռնակաբերդ: Հայոց Ցեղասպանութեան 1.5 միլիոն զոհերու յիշատակին կառուցուած յուշահամալիրը: Կը խոնարհինք խոնարհող հսկայական քարերուն ներքեւ ու ծաղիկներ կը զետեղենք մշտավառ բոցին շուրջ:  Ապա կը նայինք վեր սլացող կոթողին ու կը հաւատանք մեր ժողովուրդի վերածնունդին ու գոյատեւման: Կ ուղղուինք Ցեղասպանութեան թանգարան, ուր այնքան կարեւոր աշխատանք կը տարուի յօգուտ մեր դատի ծանօթացման ու պաշտպանութեան: Այստեղ է Ժանսէմի Ցեղասպանութեան նուիրուած նկարաշարքի մնայուն ցուցահանդէսը: Եւ այնքա՜ն փաստ` մեր ունեցածին ու կորսնցուցածին, մեր կոտորուած միլիոնաւոր անմեղ զոհերուն մասին…

Մատենադարան:  Մեսրոպ Մաշտոցի անուան մեր գանձարանը, ուր կը պահուին շուրջ 17000 ձեռագրեր, որոնցմէ փոքր մաս մը միայն կը ցուցադրուի: Մատենադարանի սկիզբը դրուած է 405-ին, Մաշտոցի օրօք, իսկ մեզի ծանօթ շէնքը անցեալ տարի տօնեց իր 50-ամեակը, որու առիթով, եւ շնորհիւ ազգամեծար բարերարի մը, այժմ կառուցման ընթացքին մէջ է Մատենադարանի նոր, արդիական կարելիութիւններով օժտուած յաւելումը:

Ուրբաթ: Աթէնք
……..

Ու դեռ ինչե՜ր…ընտիր պանդոկ, Քասախի կամ Հրազդանի կիրճին մէջ, Երեւանի մէջ թէ այլուր, լաւ ընտրուած ճաշարաններ, լաւ ընտրուած ճաշատեսակներ, մեր աչքերուն առջեւ թխուած, բացուած ու թոնիրին մէջ եփուած լաւաշ, երեւանի փողոցներուն մէջ պտոյտներ, ընկերային-ընտանեկան ջերմ մթնոլորտ: Ապրի՛ք Փառանձ, Սպարտակ (մեր վարորդը), Յակոբ (մեր յունախօս ուղեկցողը) կատարեալ կազմակերպութեան համար:

Հարցնողներ եղան «հաւնեցա՞ք Հայաստանը»: Արդէն ըսած ենք, հաւնելու հարց չկայ, մերն է, սիրելու հարց է: Կը սիրենք, շատ կը սիրենք:  Հարցնողներ եղան նաեւ եթէ փոխուած տեսանք երկիրը: Հինգ տարի անցած է վերջին այցելութենէս: Մեծ փոփոխութիւնը` Հիւսիսային պողոտայի հսկայական փոսը փոխարինուած է մաքուր, արդիական, գեղեցիկ շինութիւններով, բայց անոնց գործածուիլն է կարեւորը: Կան նոր խանութներ, որ կը նշանակէ յաւելեալ աշխատանքի կարելիութիւն: Չմոռնամ` վարորդներէն  ոմանք օրէնքին հետեւիլ սկսած են կարծես: Բայց անդին կան լքուած, անհոգութեան մատնուած, աղտոտութեան մէջ կորսուած շէնքեր: Յետոյ, Հայաստանը Երեւանը չէ միայն: Պէտք է զարգացնել ամբողջ երկիրը, պէտք է բարձրացնել բոլորին կեանքի մակարդակը, պետական համալսարանները պէտք է որ ըլլան ձրի կամ դիւրամատչելի, ոչ`  առանձնաշնորհեալ կամ շահագործումի միջոց:

Նորէն պիտի երթա՞մ Հայաստան: Անպայմա՛ն: Նորոգուելու, ժառանգութեանս եւ ժողովուրդիս հետ շփուելու, չտեսածս տեսնելու, նոր բարելաւումներու վկան ըլլալու:

Երանուհի Ղազարեան
